
Astelehenean, 2006ko ekainaren 19an.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

GIZARTE ONGIZATE, KIROL ETA GAZTERI DEPARTAMENTUA


Nafarroako Larrialdien Agentzia sortu da Herri Babeserako Zerbitzua eta Suhiltzaileen Partzuergoa elkartzeko erakunde autonomo berri batean

David Sainz Jimenez, Agentziako zuzendari kudeatzaile izendaturik

Astelehenean, 2006ko ekainaren 19an.  Nafarroako Gobernuak foru dekretu bat onetsi du gaur goizean Nafarroako Larrialdien Agentzia sortzeko. Gobernuaren erakunde autonomo berria da, Lehendakaritza, Justizia eta Barne Departamentuko Barne Zuzendaritza Nagusiari atxikiturik dagoena, eta Herri Babeserako Zerbitzua-SOS Navarra 112 eta Nafarroako Suhiltzaileen Partzuergoa elkartuko ditu. Halaber, haren estatutuak eta Agentziaren hasierako jarduera plana onetsi dira. 


Nafarroako Gobernuak ondoko izendapenak ere onetsi ditu: David Sainz Jimenez, Agentziako zuzendari kudeatzaile; eta Alberto Otamendi Saldise, Herri Babesaren arloko zuzendaria (zerbitzuko zuzendariaren mailarekin). Azken hau da Agentzia osatzen duten hiru arloetako bat. Heldu den irailerako espero da bukaturik egotea Nafarroako Suhiltzaileen Partzuergoa desegiten duen prozedura administratiboa eta aipatu hilabetean haren baliabide guztiak, materialak eta langileak, Agentziari atxikituko zaizkio. Jakina denez, orain Nafarroako Gobernua eta Iruñeko Udala dira aipatu Partzuergoko partaideak.
Nafarroako Larrialdien Agentziaren eginkizunak

Nafarroako Larrialdien Agentziaren helburua da kudeatu eta koordinatzea herri babesaren arloan Nafarroako Gobernuaren menpe dauden zerbitzu guztiak, bai eta bestelako emergentzia baliabideak ere, larrialdien eta herri babesaren planetan aurreikusten direnak.

Nafarroako Gobernuaren erakunde autonomo berri hau abian jarri da larrialdien kudeaketari erantzuna ematen dion sistema publikoa modernizatzeko. Kontutan eduki behar da gainera, joan zen urtean onetsi zela Herri Babesari eta Larrialdien Kudeaketari buruzko 8/2005 Foru Legea. Hortaz, beharrezkoa zen berriz definitzea herri babesaren eta salbamendu eta suhiltzaileen zerbitzuak, eta bereziki, haien zuzendaritzak eta eraginkortasuna indartzea.
Gaur onetsiriko Agentziaren estatutuek adierazten dutenez, haren eginkizun nagusiak hauexek dira:

-Herri Babes arloan neurriak proposatze arriskuei aurrea hartzeko.

-Herri Babesari lotutako ikerlanak, arriskuen katalogo eta mapak, baliabideen katalogoak, estatistikak eta gainerako txosten teknikoak egitea.

-Herri Babesaren Planak egin eta prest jartzea eten gabe.
-Estatuko eta tokiko larrialdien planean parte hartzea.

-Esku hartzea arrisku larriaren egoeretan eta hondamendi publikoetan bai eta garrantzi gutxiagoko larrialdietan ere eta, bereziki, suteetan eta pertsona eta ondasunen salbamendu eta erreskateetan.

-Suteak hiltzea eta beste izaerako kalteak txikiagotzea, eta egoera horietan arriskuan dauden pertsonak eta ondasunak babestea.

-Larrialdien egoeretan parte hartzen duten zerbitzu eta erakundeei laguntza ematea planifikazio, logistika eta komunikazio arloetan.

-Larrialdien kudeaketarako zentroa mantendu eta kudeatzea, bai eta larrialdietan izaten diren aginte postu aurreratuen kudeaketa ere.
-Laguntza tekniko eta administratiboa ematea Nafarroako Herri Babeserako Batzordeari eta larrialdien ondorioz edo Herri Babesaren Planen ondorioz eratzen diren koordinaziorako organo tekniko guztiei.

-Ikuskaritza lanak Barne Zuzendaritza Nagusiaren eskumeneko gaietan, hari laguntzeko organo tekniko gisa, beti ere arriskuei aurrea hartzeko eta herri babesaren arloetan. 

-Suteak eta antzeko kalteen sorburua aztertzea.

-Osasun larrialdietarako garraio sarean kolaboratzea.
-Zentro eta lokal publikoen segurtasun arloan laguntza ematea eta, egoki bada, zentro pribatuetan ere bai.

-Herri Babesaren arloan informazioa eta prestakuntza ematea orokorrean herritarrei eta dagozkien planek ukitutako kolektibo berariazkoei.

-Herri Babesaren eta suhiltzaileen boluntarioak sustatu eta koordinatzea.
-Sektore publiko eta pribatuari aholkularitza teknikoa ematea herri babesaren arloan.

-Lankidetza programak egitea antzeko eginkizunak dituzten beste erakundeekin.

Larrialdien Agentziaren egitura organikoa

Nafarroako Larrialdien Agentziak kide bakarreko zuzendaritza organoa izanen du, haren zuzendari kudeatzailea, eta beste organo bat kide anitzekoa, Gobernuaren Batzordea. Bigarren organo honen burua Lehendakaritza, Justizia eta Barne kontseilaria izanen da, eta buru ordea Barne zuzendari nagusia. Organoko kideak ondoko hauek izanen dira: hainbat zuzendari nagusi (Lehendakaritza, Funtzio Publikoa Toki Administrazioa, Informazioaren Gizartea eta Ekonomia eta Aurrekontu Politika), Barne Zuzendaritza Nagusiko zerbitzuko zuzendariak (Antolamendu eta Garapena; Plangintza, Segurtasunaren Koordinazioa eta Trafikoa; Giza Baliabideak; Foruzaingoa; eta Segurtasun Eskola), Iruñeko Udaleko ordezkari bat eta beste bi ordezkari gehiago Nafarroako Udalerri eta Kontzejuen Federazioak izendatuta. Larrialdien Agentziako zuzendari kudeatzailea idazkari lanetan arituko da.


Larrialdien Agentziak bi organo mota izanen ditu gizartearen parte hartze arlokoak: alde batetik, Nafarroako Herri Babeserako Batzordea; eta beste aldetik, herri babeserako plan desberdinetan aurreikusten diren aholkularitzako komite eta batzordeak.


Larrialdien Agentziak hiru zuzendaritza izanen ditu (zerbitzuko zuzendaritzaren mailarekin) eta zuzendaritza bakoitzean arlo desberdinak izanen dira (ataleko burutzak):
 
Herri Babeserako Zuzendaritza


-Plangintza Arloa


-SOS Navarra 112 Arloa


-Larrialdien Koordinazio eta Zuzendaritza Arloa


-Larrialdien Prebentzio, Informazio eta Prestakuntza Arlo Teknikoa


-Laguntza Arlo Teknikoa


Prebentzio, Su-Itzaltze eta Salbamendu Zuzendaritza


-Esku hartze operatibo eta parkeen Arloa


-Kanpaina, Erreskate Talde eta Ekintza Berezien Arloa


-Aginte eta Laguntza Arloa

(Zuzendaritza honetako arloak suhiltzaileen ofizial eta ofizialordeek okupatuko dituzte).

Kudeaketa Zuzendaritza

Larrialdien Agentziaren hasierako jarduera plana


Halaber, Nafarroako Gobernuak dokumentu estrategiko bat onetsi du gaur goizean, “Nafarroako Larrialdien Agentziaren hasierako jarduera plana” izenekoa, eta haren balio nagusia da erakunde autonomo honen lana bideratzea.


Orokorrean, Agentziaren helburu estrategikoak hauexek dira:

Administrazio eta erakunde desberdinen artean herri babesaren sistema bat eratzea

Antolakuntzako egitura malgutzea, inguruneari egokitzeko eta aldaketak bereganatzeko.
Larrialdien Agentziaren kudeaketa profesionalizatzea baliabideak behar bezala planifikatuz eta programatutako jarduerak jarraikiz.

Agentziako langileen  prestakuntza eta trebakuntza sustatzea.

Agentziaren zerbitzuen eskaintza garatu eta zabaltzea, haren funtsezko eskumenak errespetatuz, eskariari egokitzeko.

Eskumena duten beste entitateekin erakundeen arteko koordinazioa sustatzea.

Informazio eta Prestakuntza sistema bat diseinatzea orokorrean herritarrentzat.


Herri Babeserako Zuzendaritzan ondoko helburu zehatz hauek bilatuko dira:


-SOS Navarra 112 zerbitzurako antolakuntza eredu bat garatzea haren eginkizunak behar bezala egin ditzan, benetan premiazkoak diren deien kudeaketari lehentasuna emanez, eta areto berariazko batekin zaharrendako telelaguntzarako, eta tratatu txarrak jasotzen dituzten emakumeen eta pertsona mehatxuen jarraipenerako.


-Larrialdien kudeaketa koordinatu eta zuzentzeko unitate bat sortu eta antolatzea.


-Larrialdiak kudeatzeko  oinarri teknologikoaren bilakaera garatzea.

-Zerbitzuen ikuskapen eta antolakuntzaren urteko plana egin eta betearaztea.


-Administrazio desberdinen herri babesaren planak era koordinatuan ezartzea.


Prebentzio, Su-Itzaltze eta Salbamendu Zerbitzuen helburu estrategikoak ondoko hauek dira: 


-Kudeaketa profesionalizatzea


-Antolakuntzako egitura berria, malguagoa eta modernoagoa.


-Suhiltzaileen parkeen sare berria, eraginkorragoa, eta erantzun azkarragokoa Nafarroa osoan.


-Langileen prestakuntza eta trebakuntza sustatzea.


-Kudeaketa operatiboaren sistema hobetzea, koordinazio lana egiten duen aginte zentro batekin eta guardia sistema batekin.


-Erakundeen arteko koordinazioa sustatzea, bereziki muga egiten duten erkidegoekin eta Frantziako Pirinio Atlantikoetako Departamentuarekin. 


-Zerbitzuen eskaintza handitzea.


-Kalitate eredu bat garatzea.

BESTELAKO GAIAK

Arestian aipatutakoaz landara, Nafarroako Gobernuak bestelako gai batzuk ere onetsi ditu gaurko bilkuran:

Industria eta Teknologia, Merkataritza eta Lan Departamentua


-1,23 milioi euroko hainbat urtetarako gastua onetsi da Ikerkuntza, Garapena eta Berrikuntza proiektuetarako dirulaguntzen zain dauden eskariak tramitatu ahal izateko.

Ingurumen, Lurraldearen Antolamendu eta Etxebizitza Departamentua


-Gobernuak %3,282an finkatu du korritu tasa 1997an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako maileguetan

Nekazaritza, Abeltzaintza eta Elikadura Departamentua


-65.556 euroko gastua onetsi da erretiro aurreratua finantzatzeko nekazaritza eta abeltzaintzako jardueran.

Osasun Departamentua


-Nafarroako Osasun Zerbitzua-Osasunbideako hainbat zentro garbitzeko zerbitzua kontratatzea onetsi da

Ekonomia eta Ogasun Departamentua


-Gobernuak bulegoko materiala dohainik laga die irabazteko asmorik gabeko lau erakunderi

